Aðalsteinn Leifsson

Bændur með belti og axlabönd
- áhrif Doha-lotunnar um frelsi í viðskiptum með landbúnaðarafurðir verða lítil á Íslandi

Alþjóðaviðskiptastofnunin (WTO) er eina alþjóðastofnunin sem fjallar um reglur í heimsviðskiptum og mikilvægi hennar hefur aldrei verið meira en einmitt núna þegar reynt er að koma á raunverulegu frelsi í viðskiptum með landbúnaðarafurðir. Nú eru fjögur ár síðan svokallaðri Doha-samningalotu var ýtt úr vör hjá WTO með það að meginmarkmiði að styrkja þátttöku þróunarríkja í alþjóðaviðskiptakerfinu. Lotunni átti að vera lokið fyrir nokkru síðan en það eru margir steinar, jarðsprengjur og skurðir í veginum. Nú reynir Pascal Lamy, nýkjörinn framkvæmdastjóri WTO, í kapphlaupi við klukkuna að tryggja að Bandaríkin, ESB og hópur leiðandi þróunarríkja taki höndum saman um gerð samkomulags um lok lotunnar þegar ráðherrar aðildarríkja WTO hittast á leiðtogafundi í Hong Kong í desember. Í gær sagði Lamy að desemberfundurinn væri „...síðasta og besta tækifærið til að tryggja að nýr samningur náist árið 2006“. Jafnvel þó Lamy hafi árangur sem erfiði og jafnvel þótt öll aðildarríki WTO verði að taka á sig umtalsverðar skuldbindingar um lækkun tolla - þá bendir allt til þess að stuðningur við landbúnað á Íslandi verði áfram á toppi heimslistans. 
Breytt andlit WTO
Aðeins 23 ríki stóðu að stofnun GATT, forvera Alþjóðaviðskiptastofnunarinnar, árið 1948. Núna eru meðlimirnir hins vegar 148 talsins og þeir standa fyrir 97% heimsviðskipta. Sigurför WTO er til vitnis um afgerandi sigur hugmyndafræðinnar um samkeppni, skýrar leikreglur og frelsi innanlands og í alþjóðaviðskiptum. GATT var fyrst og fremst hugarsmíð vestrænna þjóða en þegar gengið er inn í fundarherbergi í aðalstöðvum WTO í Genf þarf að líta lengi í kringum sig til að finna Breta, Frakka eða Bandaríkjamann innan um andlit frá Asíu, Afríku og Suður-Ameríku. Tvö af hverjum þremur aðildarríkja WTO flokkast undir þróunarlönd. Í WTO eru ákvarðanir almennt teknar með samhljóma samþykki og nýju aðildarríkin eru í aðstöðu til að láta til sín taka. Doha-samningalotunni er ætlað að taka sérstakt tillit til hagsmuna þessara ríkja, sem byggja afkomu sína að verulegum hluta á landbúnaðarframleiðslu. Landbúnaðarstyrkir eru alvarleg hindrun fyrir frelsi í alþjóðaviðskiptum og valda því að þróunarríki missa árlega af tekjum að virði um 170 milljarða evra, sem samsvarar tvöfaldri þeirri fjárhæð sem iðnríki leggja í hjálparstarf í þessum ríkjum
Ísland- best í heimi!
Íslenskur landbúnaður nýtur hlutfallslega meiri styrkja en landbúnaður annars staðar í heiminum, samkvæmt upplýsingum frá OECD. Halda má því fram að Ísland styðji landbúnað nokkru minna í krónum talið en t.a.m. ESB en beinir og óbeinir styrkir til landbúnaðar eru hvergi hærra hlutfall af framleiðsluverði – eða tæplega 70%. Yfirvöld landbúnaðarmála á Íslandi hafa lýst yfir því að heildargreiðslur til bænda muni ekki lækka hver sem niðurstaðan verður í Doha-samningalotunni hjá WTO. Þetta geta stjórnvöld gert með belti og axlaböndum. Beltið felst í breytingum á styrkjum frá framleiðslutengdum styrkjum og útflutningsstyrkjum yfir í svokallaða „græna styrki“ sem ekki eru markaðstruflandi. Axlaböndin eru hið mikla bil sem er á milli svokallaðra tollabindinga eða tollaheimilda annars vegar og rauntolla hins vegar, sem gerir Íslandi mögulegt að taka á sig umtalsverða skerðingu í tollabindingum án þess að lækka tolla í raun og veru.
Beltið
WTO flokkar styrki til landbúnaðar gróflega í þrennt: Gula, framleiðslutengda styrki, bláa, framleiðslutakmarkandi styrki og græna styrki sem ekki hafa markaðstruflandi áhrif. WTO stefnir að því að girða fyrir gula og bláa styrki en grænir styrkir sem ekki skaða síður samkeppni eru heimilaðir. Þetta eru styrkir sem hafa önnur markmið en að ýta undir innlenda framleiðslu – svo sem greiðslur til bænda fyrir vinnu sem hefur jákvæð áhrif á umhverfið. Til þess að halda sömu krónutölu í styrkjum til bænda þarf að færa stuðning frá framleiðslutengdum styrkjum, yfir í græna styrki. ESB vinnur að því að gera þetta og vænta má að Ísland geri það líka. Fyrir neytandann eru jákvæðu áhrifin þau að aukin samkeppni verður í hillum verslana bæði í úrvali og verði þegar framleiðslustyrkir hverfa. Skattgreiðendur halda áfram að styrkja landbúnað en geta huggað sig við að stuðningurinn er nokkuð hagkvæmari en áður þar sem beinar peningagreiðslur eru ódýrasta og áhrifaríkasta form styrkja.
Axlaböndin - tollabindingar

Þær skuldbindingar sem Ísland og önnur ríki gangast undir gagnvart WTO um hámark tolla miðast við svokallaðar tollabindingar eða tollaheimildir. Tollabindingar eru þak sem tollar mega ekki fara yfir. Rauntollar eru þeir tollar sem ríki innheimta í raun. Á Íslandi og víðar eru í mörgum tilfellum innheimtir mun lægri rauntollar en tollabindingar heimila. Þetta er í sjálfu sér jákvætt, þar sem settir eru lægri tollar á vörur en heimildir eru fyrir. Háar tollabindingar, eins og þær sem Ísland hefur, eru hins vegar oft notaðar sem trygging gegn samkeppni. Rauntollunum er breytt eftir því hversu mikil þörf er talin á að vernda innlenda framleiðslu á hverjum tíma. Ef samkomulags tekst í Doha-samningalotunni þarf Ísland að lækka verulega tollabindingar – ekki rauntolla. Þar sem tollabindingar eru í flestum tilvikum talsvert hærri en rauntollar munu tollarnir ekki breytast í reynd vegna samkomulagsins. Tollabindingarnar lækka en rauntollarnir ekki. Þar til tollabindingar og rauntollar eru ein og sama talan hafa tollalækkanir vegna samkomulags hjá WTO ekki bein áhrif – þó þær hafi áhrif til lengri tíma litið.

Dökkgrænir styrkir eru eitt og viðskiptahöft annað
Þrátt fyrir beltin og axlaböndin á Íslandi og annars staðar í heiminum þá mun jákvæð niðurstaða í Doha-samningalotunni hafa mikil áhrif í átt til aukins hagsvaxtar í heiminum öllum og sérstaklega þar sem þess er mest þörf – í þróunarríkjunum. Ef Íslendingar og aðrar efnaðar þjóðir kjósa að nota skattpeninga til að styrkja bændur er best ef þeir styrkir taka form beinna peningastyrkja sem eru óháðir framleiðslu þar sem slíkar greiðslur spilla ekki fyrir innflutningi landbúnaðarafurða á samkeppnishæfu verði. Tollar, duldir framleiðslustyrkir, misnotkun reglna um heilbrigði dýra og plantna og aðrar aðgerðir sem draga úr samkeppni eru hins vegar óhagkvæmar leiðir til að styrkja bændur auk þess sem þeir eru skaðlegir fyrir neytendur og valda óþarfa fátækt og þjáningum.
Höfundur er með MBA-gráðu og MSc. í alþjóðastjórnmálum. Hann hefur starfað fyrir ESB og EFTA undanfarin sjö ár og er nú aðjúnkt við viðskiptadeild Háskólans í Reykjavík.

Tafla 1

	Grænir styrkir
	Bláir styrkir
	Gulir styrkir

	Beinir styrkir til bænda sem ekki hafa áhrif á framleiðslu
	Styrkir til að draga úr framleiðslu
	Framleiðslutengdir styrkir


Tafla 2

Taflan sýnir rauntolla og tollabindingar fyrir hveiti í völdum ríkjum. Ef rauntollar væru þeir sömu og tollbindingar væru punktarnir á skálínunni. Rauntollarnir eru hins vegar talsvert lægri en tollabindingarnar og eftir því sem tollabindingarnar eru hærri, því lengra er bilið í rauntollana. Því stærri sem bilið er á milli tollabindingar og rauntolla, því lengri tíma tekur að eyða því og þess lengri tími líður þar til áhrif lækkunar tolla á vettvangi WTO tekur að gæta í raun. 

Heimild: Economic Research Unit. US Department of Agriculture.

